
The WFTO is 3 global authorty on Fair Trade, not because we say so, but because
our members make it so.

Membership of the WFTO is limited to organizations that demonsirate a 100% Fair
‘Trade commitment and apply ts 10 Principles of Fair Trade. WFTO members who
are monitored against these Principles are listed in the FT100 index of worlg-
leading Fair Trade brands, businesses and organisations. Not just the pioneers of
the movement but the innovators of the market

‘The WFTO represents Fair Traders from grassroots through to the G8 and is the.
authentic voice of Fair Trads, having driven the movement for 20 years. Itis the only
global network whose members represent the Fair Trade chain from producion to
sale.

L-Arka,306,Triq San Pawl,Valletta VLT 1213

Tel. 21244865 / 21315562

email. kkg@maltaforum.org







16 t’Ottubru 2009

PRESS RELEASE

Fl-okkażjoni tal-Jum Dinji tal-Ikel, il-Koperattiva Kummerċ Ġust, l-unika organizzazzjoni tal-Kummerċ Ġust f’Malta, qed tniedi kampanja bit-tema ta’ “Kieku L-ikel Jitkellem”.  Din il-kampanja hija parti minn proġett akbar li l-Koperattiva Kummerċ Ġust qed tieħu sehem fih flimkien ma’ għaqdiet oħra tal-Kummerċ Ġust li jismu Enlarging Fair.  Dan il-proġett li huwa ko-finanzjat mill-Unjoni Ewropea, qed jieħdu sehem fih ħames pajjiżi li huma membri ġodda tal-Unjoni Ewropeja flimkien ma’ organizzazzjoni Taljana tal-Kummerċ Ġust.

Il-Koperattiva issieħbet ma’ numru ta’ organizzazzjonijiet, entitajiet u individwi interessati f’din it-tema biex jaħdmu flimkien matul din il-kampanja.  Fost dawn l- organizzazzjonijiet mhux governattivi, koperattivi u għaqdiet oħra li ssieħbu magħna hemm Food First Malta, Friends of the Earth Malta, Greenhouse, Inizjamed, Moviment Graffitti,  Slow Food Malta, Third World Group, Youth Alive Foundation and Żminijietna.   
Matul il-kampanja, dawn l-għaqdiet ukoll se jorganizzaw xi attivitajiet marbutin mal-istess tema.  L-ewwel waħda minn dawn l-attivitajiet ser  issir nhar is-Sibt 24 t’Ottubru f’Bieb il-Belt mill-Moviment Graffitti.  L-attivita’ ta’ kull sena Reclaim the World din is-sena se jkollha t-tema “Għidli x’tiekol u ngħidlek x’int”.  Attivita` oħra se ssir fl-1 ta’ Novembru f’Dar Frate Jacoba, Wied il-Għajn.  Din l-attivita`, imtella’ mill-Youth Alive Foundation se ġġib fi tmiemu proġett bl-isem ta’ “Zoning for Permaculture” li kien organizzat bl-appoġġ taċ-Ċentru għall-Edukazzjoni u r-Riċerka Ambjentali (CEER) tal-Universita` ta’ Malta u ffinanzjat mill-Youth in Action Programme tal-Unjoni Ewropeja.
L-għan ewlieni tal-kampanja hija li jinħoloq għarfien akbar ġo pajjiżna dwar il-problema tal-ġuħ fid-dinja u problemi oħra assoċjati ma’ din it-tema bħal ma huma dawk ambjentali kif ukoll soċjali u ekonomiċi u kif aħna bħala konsumaturi nistgħu nagħmlu differenza bl-għażliet tagħna u bl-azzjonijiet sempliċi ta’ kuljum. Il-Kampanja se titratta diversi temi marbuta mal-problema tal-ġuħ fid-dinja bħal ma huma: 

· Id-dritt u l-aċċess għall-ikel;

· Il-globalizzazzjoni tas-suq tal-ikel;
· Il-katina industrijali tal-ikel;
· Is-suq tal-materja prima (bħal kafe’, kawkaw eċċ);
· Il-prezzijiet tal-ikel u l-politika tas-sussidji u t-twaqqigħ tal-prezzijiet; 
· Is-sitwazzjoni tan-nisa rurali fil-pajjiżi li qed jiżviluppaw;
· L-ikel u l-edukazzjoni interkulturali; 
· Prodotti mibdula ġenetikament, il-ħarsien tal-bijodiversita’ u l-aċċess ħieles għaż-zrieragħ;
· L-użu tal-pestiċidi u l-ħsara li jagħmlu;
· Il-produzzjoni tal-ikel minflok produzzjoni għal enerġija alternattiva.  
Usha and Kamala, żewġ Indjani li jaħdmu fil-qasam tat-tessuti, ukoll se jkunu Malta bejn is-16 u d-19 t’ Ottubru biex iqajmu kuxjenza dwar il-konsum etiku.  Waqt iż-żjara tagħhom se jiltaqgħu ma’ konsumaturi, rappreżentanti ta’ organizzazzjonijiet mhux governattivi u ta’ Trade Unions, ġurnalisti kif ukoll studenti u għallliema.  Iż-żjara tagħhom hija parti minn proġett ieħor immexxi mill-KKĠ bl-isem ta’ I Shop Fair li jiffoka fuq il-konsum etiku u responsabbli.
Il-kampanja “Kieku l-ikel Jitkellem” tixtieq twassal il-messaġġ tagħha l-aktar lill-konsumaturi u lill-istudenti fl-iskejjel.  Hemm bżonn li aktar nies jagħrfu li l-problemi tal-faqar u l-ġuħ fid-dinja tal-lum mhux ġejjin min-nuqqas ta’ ikel imma min-nuqqas ta’ aċċess għall-ikel.  
Għalhekk fix-xhur li ġejjin il-Koperattiva Kummerċ Ġust ħa tkun qed tqassam materjal edukattiv bil-għan li tinħloq kuxjenza dwar it-temi marbutin mal-kampanja 'Kieku l-ikel Jitkellem'.  Dan il-materjal jikkonsisti f'set ta’ għaxar kartolini, kull waħda b'informazzjoni u messaġġi bil-Malti favur il-kummerċ ġust, ġustizzja soċjali, il-ħarsien tal-amjent u sostenibilita` lokali.  Għandna wkoll imħejji dokumentarju ppreżentat fuq dvd bl-ingliż li huwa miġbud fl-Indja u fi SriLanka. Fih hemm intervisti ma'  Vandana Shiva, ambjentalista u ħassieba magħrufa mad-dinja kollha  u ma' bdiewa tar-ross u tal-ħwawar.    Dan il-materjal ħa jitqassam fl-iskejjel sekondarji u kif ukoll  waqt attivitajiet pubbliċi organizzati mill-Koperattiva Kummerċ Ġust u l-organizzazjonijiet l-oħra msieħba fil-kampanja.  Ser tiġi ppubblikata wkoll Gwida għall-Konsumaturi biex ikunu mgħarrfa aħjar dwar il-prodotti tal-ikel li jixtru u dwar kif jistgħu jkunu konsumaturi aktar responsabbli. Il-produzzjoni tal-kartolini ġiet mgħejuna mill-APS Bank.

Għalkemm l-għan prinċipali tal-Kummerċ Ġust huwa dak li jtaffi l-faqar fost il-produtturi fil-pajjiżi li qed jiżviluppaw, il-Koperattiva temmen ukoll li għandha tagħti appoġġ lill-produtturi lokali.  Din hija waħda mir-raġunijiet għalfejn ingħaqdet ma’ organizzazzjonijiet lokali fosthom għaqdiet tal-bdiewa biex taħdem fuq it-tema ta’ din il-kampanja.  Il-Koperattiva tixtieq tħajjar lil aktar nies biex jissieħbu magħha f’din il-kampanja kontra l-ġuħ fid-dinja u favur għazliet responsabbli fil-konsum.  Dan nistgħu nagħmluh billi nixtru prodotti tal-Kummerċ Ġust; billi meta nistghu, nixtru prodotti organiċi; billi nixtru ħaxix u frott lokali u  prodotti tal-istaġun u fejn nistgħu nixtru direttament mingħand il-produtturi; billi nevitaw il-ħela tal-enerġija, tal-ilma u tal-ikel.  Meta nagħmlu għażliet bħal dawn inkunu qed nirrispettaw l-ambjent naturali u nħarsu d-diversita` bijokulturali kif ukoll inkunu qed nagħtu appoġġ lill-produtturi lokali. Inkunu wkoll qegħdin intaffu mill-problema tal-ġuħ fid-dinja.

Il-kampanja ser tilħaq il-qofol tagħha f’Mejju tal-2010 bil-Worlfest, festival annwali tal-Kummerċ Ġust li l-Koperattiva ilha torganizza għal dawn l-aħħar tmien snin.  

Għal aktar informazzjoni dwar il-Koperattiva Kummerċ Ġust, il-Ħanut l-Arka u l-Kampanja ‘Kieku l-Ikel Jitkellem’ tistgħu iżżuru s-siti: 

www.l-arka.org u www.l-ikel.org
Angele Deguara u Nathalie Grima

Koperattiva Kummerċ Ġust

Informazzjoni dwar il-ġuħ fid-dinja
Għalkemm id-dritt għall-ikel huwa wieħed mid-drittijiet fundamentali tal-bniedem u minkejja li it-tnaqqis tal-ġuħ ġie mniżżel bħala l-ewwel fost il-Millennium Development Goals, illum fid-dinja hawn madwar 960 miljun ruħ li qed ibatu l-ġuh.  Dan għaliex m’għandhomx aċċess għall-ikel u kontroll fuq l-ikel li jipproduċu huma stess.   Ironikament dawk li l-aktar huma mċaħħda minn dawn id-drittijiet huma dawk stess li jipproduċu l-ikel għalina:  produtturi u bdiewa żgħar li m’għandhomx art l-aktar fil-pajjiżi li qed jiżviluppaw.  

Is-suq tal-ikel u tal-agrikoltura huwa ddominat minn ftit kumpaniji kbar multinazzjonali.  Dawn, flimkien ma’ organizzazzjonijiet dinjija bħall-Fond Monetarju Internazzjonali, il-Bank Dinji  u l-Organizzazzjoni Dinjija tal-Kummerċ (WTO) jipprattikaw politika li ma tirrispettax dawn id-drittijiet u tkompli titfa’ lura lil dawn il-bdiewa u l-familji tagħhom.  Kumpaniji multinazzjonali moħħhom biss fil-qliegħ u ma jimpurtahomx li qed iċaħħdu lill-produtturi minn dak li hu tagħhom bi dritt; li qed jisfruttaw nisa, irġiel u tfal.  Ma jimpurtahomx li mhux kulħadd għandu aċċess għas-suq u mhux kulħadd jista’ jikkompeti b’mod ugwali.  Ma jimpurtahomx mill-ambjent u mill-bijodiversita` li qed tinqered b’rata mgħaġġla.   

Il-produtturi fil-pajjiżi li qed jiżviluppaw mhux biss m’għandhomx il-makkinarju industrijalizzat biex jaħdmu l-materja prima iżda lanqas m’għandhom l-għajnuna finanzjarja speċjalment f’forma ta’ sussidji li għandhom il-produtturi fil-pajjiżi s-sinjuri.  Dawn is-sussidji jwasslu biex jaqgħu il-prezzijiet fis-suq internazzjonali u biex jintremew ħafna prodotti tal-ikel li ma jistgħux jikkompetu fil-prezz ma’ dawk issussidjati.  Barra minn hekk mhux l-ewwel darba li gvernijiet fil-pajjiżi li qed jiżviluppaw kellhom jieħdu miżuri imposti fuqhom mill-għaqdiet dinjija diġa` msemmija bħala parti minn skemi ta’ ristrutturar.  Dawn wasslu għal liberalizzazzjoni tas-suq agrikolu tagħhom, inqas investiment fit-tkabbir tal-ikel u inqas appoġġ għall-produtturi tal-ikel mill-gvernijiet tagħhom. 

Għalhekk il-problema tal-ġuħ fid-dinja hija konsegwenza ta’ politika inġusta u distruttiva li ħalliet il-marka tagħha fuq il-produtturi l-fqar fil-pajjiżi li qed jiżviluppaw.  Dawn ilhom għal snin twal jipproduċu dawk li nsejħulhom cash crops għal kumpaniji multinazzjonali minflok jużaw l-enerġija u r-raba’ tagħhom fit-tkabbir tal-ikel għalihom.  Problema oħra hija l-qerda tal-bijodiversita`.  Il-kilba għall-profitt wasslet biex diversi speċi ta’ uċuħ tar-raba jinqerdu.  Ħafna raba qed jintuża għall-monokultura, jiġifieri għat-tkabbir ta’ prodott wieħed biss.  Bdiewa u produtturi fqar m’għandhomx kontroll fuq iż-żrieragħ minħabba li s-suq taż-żrieragħ huwa ddominat minn kumpaniji multinazzjonali.  L-użu tal-pestiċidi li huwa mifrux ġmielu wkoll huwa ta’ dannu mhux biss għall-ambjent tal-madwar imma wkoll għas-saħħa tal-bdiewa u anke għalina li nikkunsmaw prodotti mbexxin bihom.
Dan l-aħħar nibtet u nfirxet problema oħra – dik l-agro fuels, suq li qed jikber ġmielu u li qed ikun ta’ dannu mhux biss għall-ambjent imma wkoll għax art li qabel kienet tintuża għat-tkabbir ta’ prodotti għall-ikel, issa qed tintuża għat-tkabbir tal-prodotti għall-enerġija alternattiva u fil-proċess qed jinqerdu wkoll aktar firxiet ta’ rainforests.  Dan wassal biex ikomplu jogħlew il-prezzijiet tal-ikel u tkompli tinfirex il-problema tal-ġuħ fid-dinja.
Informazzjoni dwar il-Koperattiva Kummerċ Ġust

Il-Koperattiva twaqqfet fl-1996 mill-Grupp għat-Tielet Dinja.  Hija l-unika organizzazzjoni tal-Kummerċ Ġust f’Malta u tmexxi l-uniku ħanut dinji f’Malta li jismu “L-Arka” u jinsab fi Triq San Pawl, il-Belt.  Fiħ issib prodotti minn bosta pajjiżi l-aktar mill-Asja, L-Amerka t’isfel u l-Afrika.  Il-profitti tal-Koperattiva ma jitqassmux fost il-membri imma jiġu nvestiti fi proġetti soċjali.  Il-koperattiva għandha madwar mitt membru li ħamsa w għoxrin minnhom jagħtu sehem attiv.  Il-membri tal-koperattiva huma kollha voluntiera.  

Il-Koperattiva hija membru ta’ CTM Altromercato, l-ikbar organizzazzjoni tal-Kummerċ Ġust fl-Italja.  Hija wkoll membru tal-Għaqda Dinjija tal-Kummerċ Ġust (WFTO).  Il-ħidma tal-Koperattiva mhix biss dik li tbiegħ il-prodotti tal-Kummerċ Ġust imma wkoll li twassal il-messaġġ tal-Kummerċ Ġust lill-pubbliku in ġenerali u anke lil studenti u żgħażagħ fl-iskejjel u ċentri oħra.  Hija tieħu sehem ukoll f’diversi proġetti tal-Kummerċ Ġust flimkien ma pajjiżi oħra.
Contact Persons: 

Nathalie Grima (Koperattiva Kummerċ Ġust) kkg@maltaforum.org  Tel:79270959
Angele Deguara (Koperattiva Kummerċ Ġust) angele@l-arka.org Tel: 99821065

